
Зьяўленьне 3 кастрычніка ў сталіцы суседняй 
Летувы кіраўніка беларускага ўраду стала жаданай 
падзеяй для тых, хто вітае вяртаньне Беларусі 
ў сям’ю эўрапейскіх народаў. Афіцыйна візыт 
Сяргея Сідорскага быў зьвязаны з адкрыцьцём 
прамысловай выставы ў Вільні. Аднак кіраўнік 
ураду правёў сустрэчы ня толькі з прадстаўнікамі 
спраўных колаў Летувы, але і са сваім летувіскім 
калегам Гедымінасам Кіркіласам. На такім узроўні 
сустрэчы ў краінах Эўразьвязу ў беларускіх 
чыноўнікаў адбываюцца рэдка. Можна чакаць, 
што візыт Сідорскага ў Вільню надасьць імпульс у 
разьвіцьці супрацоўніцтва Беларусі і Летувы ў 
інвэстыцыйнай дзейнасьці, транспартнай і 
асабліва энэргетычнай галінах. Можна ўзгадаць, 
што ў мінулыя гады аналягічныя візыты 
Сідорскага ў Рыгу і Варшаву, дзе таксама 
адчыняліся беларускія выставы, былі сарваныя 
скандаламі, ініцыяванымі КДБ, калі высылаліся 
польскія і латыскія діпляматы.

Варта зьвярнуць таксама ўвагу на тое, што 
беларускі прэм’ер наведаў Вільню напярэдадні 
Энэргетычнага саміту краінаў Балта-
Чарнаморскага і Касьпійскага рэгіёнаў, які мае 
адбыцца там 10-11 кастрычніка. На гэтым форуме 
будуць абмяркоўвацца пытаньні зьніжэньня 
энэргазалежнасьці ад Расеі. 

Са сваім летувіскім калегам Сідорскі таксама 
абмяркоўваў магчымасьць зьніжэньня кошту летувіскіх візаў для беларускіх грамадзянаў. 
У сувязі з уступленьнем Летувы, Латвіі і Польшчы ў Шэнгенскую зону, якое мае адбыцца, 
тэма візаў у краіны Эўразьвязу робіцца вельмі актуальнай для многіх беларускіх 
грамадзянаў. Таму, адначасова зь Вільняй, гэтая тэма абмяркоўвалася 2-3 кастрычніка 
і ў Варшаве, дзе адбыліся кансультацыі паміж МЗС краінаў. Паводле прапановы 
беларускага боку дасягнутая дамоўленасьць пра перанос польскім бокам на 1 сьнежня 
2007 году пачатку прымяненьня новых умоваў выдачы візаў у польскіх консульскіх 
установах у Беларусі. Дадаткова польскі бок выразіў гатоўнасьць не падвышаць тарыф 
консульскіх збораў за выдачу візаў, якія будуць дзейнічаць да 31 сьнежня 2007 году. 
Плянуецца, што ў адноўленым пагадненьні ў максымальна дапушчальнай Шэнгенскімі 

правіламі ступені будуць захаваныя льготы, спрошчаныя ўмовы і працэдура атрыманьня 
візаў для асобных катэгорыяў грамадзянаў. 

А тым часам у самой Беларусі прайшла акцыя пратэсту індывідуальных 
прадпрымальнікаў, якія 2 кастрычніка на адзін дзень спынілі гандаль на шэразе рынкаў 
краіны. Паводле ініцыятывы ўладаў адбылася сустрэча прадпрымальніцкага актыву 
з прадстаўнікамі вэртыкалі, на якой абмяркоўваліся праблемы малога бізнэсу, што 
абвастрыліся пасьля зьяўленьня прэзыдэнцкіх указаў № 302 и № 760. Пакуль пратэсты 
прадпрымальнікаў застаюцца безвыніковымі. Але, як мяркуюць некаторыя назіральнікі, 
у выпадку аб’яднаньня пратэстных высілкаў прадпрымальнікаў і апазыцыі, на тле 
чаканьняў значнага падвышэньня коштаў, унутрыпалітычная сытуацыя ў Беларусі можа 
сур’ёзна абвастрыцца. Беларуская апазыцыя ўскладае вялікія надзеі на Эўрапейскі 
і Сацыяльны маршы, якія маюць адбыцца 14 кастрычніка і 4 лістапада адпаведна. На 
Эўрапейскі марш запрошаныя многія вядомыя эўрапейскія палітыкі. На прапанову 
апазыцыі распачаць дыялёг улады пакуль не адказваюць і рэпрэсіяў не спыняюць.

Сёньня, на думку экс-прэзыдэнта Чэскай Рэспублікі Вацлава Гавэла, актуальным 
зьяўляецца вылучэньне беларускай апазыцыяй некаторых тэмаў дзеля прыцягненьня 
ўвагі краінаў Захаду. Сярод іх – вызваленьне палітзьняволеных і спыненьне перасьледу 
паводле палітычных матываў.

АФІЦЫЙНА

У Магілёве пабудавалі новы мост 
цераз Дубравенку 

Улады спадзяюцца, што ў цэнтры 
гораду палепшыцца экалягічная 
сытуацыя. 

Віленскі мост спалучыў цэнтар гораду 
з вуліцай Касманаўтаў. Мясцовыя ўлады 
ўпэўненыя, што гэта зьменшыць коль-
касьць машынаў на праспэкце Міру 
й вуліцы Першамайскай. Каб палепшыць 
экалягічную абстаноўку, на Віленскай 
плянуюць пабудаваць новую 
тралейбусную лінію. Паводле 
дасьледаваньняў, 75% забруджанага 
паветра ў Магілёве – выкіды транспарту.  

Разам з будаўніцтвам новага мосту цераз 
раку Дубравенку цалкам зьменены 
ляндшафт адной з найстарэйшых вуліцаў 
Магілёва – Віленскай. Яшчэ два гады таму 
ў яе пачатку ля Тэатральнай плошчы быў 
круты спуск, цяпер жа тут зроблены 
вялізны насып для пуцеправоду, за якім 
схаваліся неадрэстаўраваныя помнікі 

архітэктуры першай паловы мінулага 
стагодзьдзя. Зараз з аўтатрасы можна 
ўбачыць толькі сьвежапафарбаваныя дахі 
дарэвалюцыйных дамоў.  

На будаўніцтва пуцеправоду было 
выдаткавана каля 16 мільёнаў даляраў. 
Дзеля параўнаньня: аднаўленьне 
магілёўскай Ратушы абыдзецца 
ў 2 мільёны даляраў.  

У Беларусі зьмяншаецца 
сьмяротнасьць насельніцтва

Паводле статыстычных зьвестак, за 
апошняе паўгодзьдзе ў краіне 
памерлі амаль 90 тыс. чалавек, што 
на 4% менш, чым за аналягічны 
пэрыяд мінулага году. 

Зьмяншэньне колькасьці памерлых ў Бе-
ларусі сталася вынікам меншай сьмярот-
насьці ад ракавых захвораваньняў, хваро-
баў кровазвароту й органаў дыханьня. Зь-
мяншаецца сьмяротнасьць і ў выніку зь-
нешніх прычынаў – ад алькагольнага 
атручаньня й забойстваў. Між тым 
павялічылася колькасьць выпадкаў сьмя-

ротнасьці, зьвязаных з дарожнымі здарэ-
ньнямі. У Магілёўскай вобласьці гэтая 
лічба павялічылася на 50%.

ПАЛІТЫКА

Прадстаўнікі больш як 70 
камуністычных партыяў сьвету 
зьедуцца 3 лістапада ў Менск

У беларускай сталіцы адбудзецца 
Міжнародная сустрэча 
камуністычных і рабочых партыяў, 
прысьвечаная 90-годзьдзю 
кастрычніцкай сацыялістычнай 
рэвалюцыі.

Падрыхтоўкай мерапрыемства займаецца, 
між іншым, Камуністычная партыя 
Беларусі. У плянах прабываньня 
замежных дэлегацыяў у Беларусі 
значыцца наведваньне калгасаў і фабрык. 
Невядома, зь якіх крыніцаў будзе 
адбывацца фінансаваньне 
мерапрыемства. Кампартыя Беларусі ня 
мае ў сваіх шэрагах дастаткова чальцоў, 
каб зь іх складак аплаціць усе выдаткі, 
зьвязаныя з арганізацыяй прыезду 
ўдзельнікаў сустрэчы.

Арганізатары ня мелі таксама праблемаў 
з атрыманьнем заляў, дзе будуць 
адбывацца сустрэчы. 

ГРАМАДЗТВА

Ці прынясе плён пратэст 
прадпрымальнікаў?

У Менску й некаторых рэгіёнах 
краіны прыватныя крамы спынілі 
сваю працу. Гандляры страйкавалі 
супраць указу нумар 760, які 
прадугледжвае перарэгістрацыю 
ўсіх індывідуальных 
прадпрымальнікаў у прыватныя 
ўнітарныя прадпрыемствы. 
У страйку прынялі ўдзел каля 30 
тысячаў чалавек з усёй Беларусі. 

Паводле старшыні грамадзкага аб’яднань-
ня „Пэрспэктыва” Анатоля Шумчанкі, па-
добныя акцыі не прынясуць пажаданых 
вынікаў, паколькі ў пратэсьце прымала 
ўдзел малая колькасьць чалавек. Страйк 
быў бы эфэктыўным, калі б у ім удзель-
нічалі прадпрымальнікі з усіх гарадоў 
краіны. Анатоль Шумчанка зазначыў, што 
многія з гандляроў ня ведалі пра страйк 
альбо не разумелі, зь якой мэтай іх заклі-
каюць спыніць працу на адзін дзень. Стар-
шыня „Пэрспэктывы” лічыць, што 
найбольш эфэктыўнымі зьяўляюцца пра-
вядзеньне мітынгаў і перамовы з 
кіраўніцтвам краіны. 

АПАЗЫЦЫЯ

Менскі гарадзкі суд пакінуў бязь 
зьменаў прысуд былому дэпутату 
Вярхоўнага савету 13-га скліканьня 
Андрэю Клімаву

Наступныя два гады ён правядзе 
ў калёніі ўзмоцненага рэжыму. 
Апазыцыянэр абвінавачваецца 
ў закліках да зьвяржэньня дзеючай 
улады.

Судовы працэс адбываўся за зачыненымі 
дзьвярыма, у залю былі дапушчаныя 
жонка Клімава Тацьцяна й адвакат. Зь 
Віцебску падтрымаць сябра прыехаў 
праваабаронца й экс-дэпутат Валеры 
Шчукін. 

В. Шчукін: Гэта стандартная працэдура. 
Сьпярша выступаюць абаронцы, пасьля 
ўстае пракурор, які паведамляе, што няма 
падставы для адмены прысуду. Суд 
сыходзіць на абмеркаваньне й пазьней 
сьцьвярджае, што падставы для 
скасаваньня прысуду няма. Звычайнае 
судзілішча. Заля першапачаткова была 
напалову запоўненая, але перад пачаткам 
працэсу ўсіх папрасілі выйсьці. 

Гэта трэці па ліку крымінальны прысуд 
супраць Андрэя Клімава. 4 гады Клімаў 
правёў у турме за абвінавачаньне 
ў эканамічных злачынствах, пазьней ён 

быў прысуджаны да 15 месяцаў “хіміі” за 
арганізацыю вулічнай акцыі на Дзень 
Волі ў 2005 годзе. 

ЭКАНОМІКА 

Беларусы заплацяць за праезд па 
„алімпійцы” 

З-за недахопу сродкаў на рамонт 
галоўнай аўтамагістралі Беларусі, 
гэтак званай „алімпійкі”, будзе 
ўведзеная аплата за праезд для 
грамадзянаў Беларусі. 

Да гэтага моманту плацілі толькі 
замежнікі. Магістраль ад Берасьця да 
расейскай мяжы мае працягласьць амаль 
610 кілямэтраў. Аднаразовая аплата за 
праезд можа складаць каля 1 тысячы 
беларускіх рублёў. Аднак на 
аўтамагістралі стаяць чатыры пункты 
збору аплаты. На кожным зь іх трэба 
плаціць асобна. У выніку беларусы будуць 
вымушаныя заплаціць 4 тысячы 
беларускіх рублёў. 

КУЛЬТУРА 

У мінулыя выходныя ў Саборы 
Сьвятога Кірылы Тураўскага ў Нью-
Ёрку адбыўся Беларускі фэстываль 

Гэта штогадовая імпрэза, якая 
праводзіцца ў рамках міжнароднага 
кірмашу “Atlantic Antic”. 

Беларускі фэстываль распачаўся 
сьвяточнай літургіяй ў гонар Узьняцьця 
Крыжа Госпадавага. Пазьней, 
у Беларускім музэі, які дзейнічае пры 
царкве ў Нью-Ёрку, адбылося адкрыцьцё 
выставы беларускага мастака Ўладзімера 
Новака. На выставе была прадстаўлена 
рэтраспэктыва 27 напісаных алеем 
карцінаў, адну зь якіх мастак падараваў 
парафіі. 

"Наша мэта – захаваць Беларускую 
Аўтакефальную Праваслаўную Царкву, 
а ў ёй і беларускую культуру ды 
мастацтва, пазнаёміць амэрыканцаў зь 
імі", – сказаў падчас адкрыцьця фэсту 
сябра парафіяльнай рады Мікола 
Сагановіч. 

Неўзабаве Сабору Сьвятога Кірылы 
Тураўскага споўніцца 50 гадоў. Свой 
юбілей беларуская сьвятыня ў Амэрыцы 
сустрэне цалкам адноўленай. Некалькі 
гадоў у царкве трываюць рамонтныя 
працы. Працу выконваюць амэрыканскія 
беларусы, якія зьяўляюцца й галоўнымі 
спонсарамі рамонту. 

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

